
Врз основа на член 35, став 2, алинеја 23 и чл. 52 од Статутот на Политичката партија Левица (2019), како и Одлуката за 

основање на младинската организација „Црвена младина“ бр. III-16/21 (од 27 јануари 2021 година) – Президиумот на ПП 

Левица, на својата редовна седница одржана на ден 5 јули  2023 година, го донесе следниов: 

 

 

Д Е Л О В Н И К 
НА ЦРВЕНА МЛАДИНА 

 

 

I. ОПШТИ ОДРЕДБИ 

 

Член 1 
Предмет на уредување 

(1) Со овој Деловник се уредуваат: статусот; надлежностите; целите, задачите и активностите; 

членството; структурата, внатрешнатата и територијалната организација; начелата на работа; како и 

начинот на дејствување и функционирање на Црвена младина [скратено: ЦМ]. 

(2) При непостоење подетални одредби во овој Деловник, супсидијарно ќе се применуваат 

соодветните одредби од Статутот, од Деловникот за работа на Централниот комитет на Левица, 

како и другите општи акти на Левица. 

 

 

II. СТАТУСНИ ПРАШАЊА И НАДЛЕЖНОСТИ 

 

Член 2 
Статус на ЦМ 

Црвена младина е постојано помошно работно тело на партијата Левица и делува на 

национално/државно/републичко ниво, на целата територија на Република Македонија. 

 

Член 3 
Цели и задачи на ЦМ 

Црвена младина, како политички подмладок, во согласност со левичарската идеологија, 

политичката Платформа и партиската Програма – работи на остварување на следните цели и задачи: 

- да ја регрутира сета младина во насока на поддршка и спроведување на партиската програма, 

како политичка платформа за спас на Републиката; 

- да ги организира, запознава и припрема младите членови на Левица и на овој начин 

идеолошки да ги подготвува за идни предводници на младинското, пролетерското и анти-

фашистичко движење на ниво на држава; 

- да ја оттргнува младата популација од влијанието на сите бои и нијанси на опортунизмот, 

империјалистичката култура и буржоаската малограѓанска идеологија; 



- да делува во насока на национално и класно освестување кај сите млади во Македонија; 

- да го промовира политичкото и економското јакнење на младите, социјалното вклучување на 

младите од руралните средини и маргинализираните и ранливите групи; 

- да се бори за унапредување на правата на средношколците и студентите и на нивниот 

стандард; 

- да го стимулира политички ангажираниот студентски активизам; 

- да учествува во унапредувањето на социјалната правда и класната еманципација на 

младинците; 

- да учествува и активно да партиципира во унапредувањето и подобрување на младинските 

политики на Левица; 

- да го унапредува знаењето на своите активисти и членови, како и на пошироката јавност, 

организирајќи различни настани на определени теми кои ги засегаат младите [собири, 

трибини, конференции, проекции, предавања, дискусии и сл.]; 

- да работи на национално обединување на сите млади во и надвор од Македонија, без оглед 

на нивната етничка, верска или било каква друга припадност; 

- да го шири духот на другарството, солидарноста и рамноправноста; 

- да врши критика на постојните општествени односи и да понуди алтернатива; 

- да одржува средби со здруженија и контакти со поединци, на кои ќе ги обработуваат 

актуелните теми за општествена афирмација на младите во социјално-општествениот живот 

и во креирањето младински политики и сл. 

 
 

III. ЧЛЕНСТВО 

 

Член 4 
Членови на ЦМ 

(1) Член на ЦМ може да биде секој полнолетен граѓанин – државјанин на Република 

Македонија, кој ја пополнил Пристапницата на Левица, на утврден образец [во писмен или 

електронски облик] и кој ги прифаќа програмските определби од Статутот и Програмата на Левица. 

(2) Член на ЦМ, по правило, не може да биде помлад од 18, ниту постар од 27 години – а секој 

млад член, по автоматизам, е и член на ЦМ. 

(3) Членството во ЦМ е неспоиво со членување во партиски подмладок на друга политичка 

партија. 

(4) Членовите на Левица кои биле активни членови на ЦМ, но ја надминале старосната 

граница, можат и понатаму да учествуваат на состаноците на ЦМ – но, без право на глас. 

 
 

 

 

 



IV. ОРГАНИЗАЦИСКА СТРУКТУРА 

 

Член 5 
Раководител и секретар 

(1) Со ЦМ раководи Раководител кој го именува и разрешува Президиумот на Левица. 

(2) Раководителот на ЦМ е член на Централниот комитет на Левица, по функција. 

(3) Раководителот на ЦМ има свој заменик-раководител кој го верификува Президиумот, а 

којшто истовремено ја извршува и функцијата „организациски секретар на Црвена младина“. 

(4) Мандатот на Раководителот и секретарот на ЦМ е две години, со неограничено право на 

реизбор. 

 

Член 6 
Извршен комитет на ЦМ 

(1) Извршниот комитет на Црвена младина (ИК) е сочинет од најмалку пет, а најмногу девет 

членови на ЦМ. 

(2) Членови на ИК на Црвена младина, по функција, се: 

- Раководителот на ЦМ; 

- Заменикот-раководител, т.е. организацискиот секретар на ЦМ; и 

- Портпаролот на ЦM. 

(3) На предлог на раководителот на ЦМ, ИК има право да кооптира уште најмалку двајца, а 

најмногу шестмина истакнати членови на ЦМ – кои се докажани во својата лојалност, одговорност и 

потенцијал. 

(4) Персоналниот состав на ИК на ЦМ го верификува Президиумот на Левица. 

(5) ИК на ЦМ се состанува најмалку еднаш месечно. 

(6) Записниците од седниците, кои можат да се одржуваат и електронски, се испраќаат до: 

Президиумот, Комесаријатот, Централниот комитет на Левица, како и до Собранието на ЦМ. 

 

Член 7 
Територијална организација на ЦМ 

(1) Членството на ЦМ, територијално, е организирано во Локални ограноци (ЛО) на ЦМ, кои ја 

следат основната партиска структура на Левица – по општини. 

(2) Минималниот број членови за формирање на ЛО на ЦМ е тројца. 

(3) Одлуката за формирање ЛО на ЦМ, назначување и разрешување на модератор и заменик-

модератор, ја донесува ИК на ЦМ. 

(4) ЛО на ЦМ се состануваат, по правило, најмалку два пати месечно, а за секој состанок се 

составува записник кој се испраќа до ИК на ЦМ. 

(6) ИК на ЦМ може да стави вето на секоја одлука или активност на ЛО на ЦМ за која смета 

дека е спорна или проблематична во дадениот политички контекст. 

 

 



Член 8 
Собрание на ЦМ 

(1) Собранието на ЦМ е сочинето од:  

- Раководителот, организацискиот секретар и портпаролот на ЦМ;  

- преостанатите полноправни членови на ИК на ЦМ; 

- сите модератори и заменици-модератори на ЛО на ЦМ; 

- сите членови, т.е. делегати на ЦМ во Локалните младински совети низ општините;  

- сите членови на ЦM кои се избрани или именувани како носители на јавни функции 

(пратеници, советници, директори, одборници и сл.).  

(2) Собранието на ЦМ се состанува најмалку еднаш годишно, на т.н. Годишна конференција. 

(3) На седниците на Собранието на ЦМ можат да присуствуваат и поканети гости, но без право 

на глас. 

 
 

V. НАЧЕЛА НА РАБОТА 

 

Член 9 
Координација со партиските органи и тела 

(1) ЦМ е во постојана координација со централните партиски органи [раководни и помошни], како 

и со работните тела на Левица [постојани или привремени]. 

(2) Модераторите на ЛО на ЦМ се во постојана координација со модераторите на ЛО на Левица. 

(3) Делегатите на ЦМ во Локалните младински совети се должни да присуствуваат и на 

состаноците на соодветниот ЛО на Левица.  

(4) Президиумот на Левица има право на вето на секоја одлука и активност на ЦМ за која смета 

дека се коси со генералниот идејно-политички курс на Партијата. 

 
 

VI. ПРЕОДНИ И ЗАВРШНИ ОДРЕДБИ 

 

Член 10 
Влегување во сила 

(1) Овој интерен Деловник на ЦМ влегува во сила од денот на донесувањето и истиот ќе биде 

објавен на официјалната партиска веб-страница (www.levica.mk). 

(2) Деловникот се менува и/или дополнува во иста постапка како што е и донесен. 

 

 

 

 

 

Президиум на Левица 


